
EH Bildu Nafarroa talde parlamentarioko foru parlamentari Txomin González Martínezek, Legebiltzarreko Erregelamenduan ezarritakoaren babesean, honako mozio hau aurkezten du, Nafarroako Parlamentuaren Osoko Bilkuran eztabaidatu eta bozkatzeko.
Zioen azalpena
Osasun Departamentuko erakunde autonomoa den Osasunbidea-Nafarroako Osasun Zerbitzuak foru-administrazio osoko behin-behinekotasun tasa handiena du eta, ziur aski, osasun zerbitzu publikoetan okerrena. Prekarietatea areagotu egin da denboran zehar, maila onartezineraino, % 60ko behin-behin-behinekotasuna gaindituta.
Lanpostuak egonkortzeko prozesua lotuta dago Europako epaiekin, zeinek zigortzen baitzuten aldi baterako kontratazioaren abusua eta exijitzen zuten egonkortasuna eta finkotasuna ematea administrazioaren jardunari berez dagozkion lanpostuei. Prozesuari esker Osasunbidea-Nafarroako Osasun Zerbitzuak finkotasuna eman ahalko dio metatutako behin-behinekotasunaren heren bati. Aldi baterako betetzen diren lanpostuen gainerako bi herenak ez dira finko bihurtuko.
Osasunbidea-Nafarroako Osasun Zerbitzuan sartu eta bertako lanpostuak betetzeko erregelamenduak, 347/1993 Foru Dekretuak, eta hura garatzeko foru aginduek ez dute lagundu Osasunbidea-Nafarroako Osasun Zerbitzuan behin-behinekotasuna murrizten, kontrakoa baizik.
Sartzeko prozedura soberan motela eta konplexua da eta deialdien ebazpena betikotzen da, urteetan luzatzeraino. Baremoen gaineko foru aginduak garatu eta bideratu dira lortze aldera oker ulertutako meritokrazia eta bikaintasuna, benetan hautabideetan lehiatzeko puntuak merkaturatzea eta erostea dena.
Hori dela-eta, honako erabaki proposamen hau aurkezten dugu:
1. Nafarroako Parlamentuak Nafarroako Gobernua eta Osasun Departamentua premiatzen ditu, Osasunbidea-Nafarroako Osasun Zerbitzuaren 2025erako lan publikoaren eskaintzan jaso daitezen egonkortze prozesuan hutsik geratu diren lanpostu guztiak, horrela jasotzen baita uztailaren 1eko Foru Legean, Nafarroako administrazio publikoetan enplegu publikoan aldibaterakotasuna murrizteko presako neurriei buruzko abenduaren 28ko 20/2021 Legetik eratorritako egonkortze prozesuak egiteko neurriei buruzkoan, bosgarren xedapen gehigarrian, eta halaber jaso daitezen Osasunbidea-Nafarroako Osasun Zerbitzuaren egiturazko lanpostu hutsak, behin-behinekotasuna % 8ra murrizteko helburuarekin.
2. Nafarroako Parlamentuak Nafarroako Gobernua eta Osasun Departamentua premiatzen ditu, sei hilabeteko epean langileen ordezkariekin negozia dezan aldaketa bat egitea 347/1993 Foru Dekretuan eta garatzeko foru aginduetan, O-NOZen sartzeari eta lanpostuak betetzeari buruzkoetan, honako helburu hauekin: hautaprozesuak arintzea ebazteko denborak murriztuz, lanpostu betegaitzetan emandako denbora baloratzea eta haiek definitzea, merezimenduen baremazioa sinplifikatzea eta jendea Nafarroako bi hizkuntzetan artatzea lehentasuneko helburu gisa bermatzea.

